
Heilbrigðiseftirlit Reykjavíkurborgar (HER) 

b/t Heilbrigðisnefndar 

Borgartúni 12 – 105 Reykjavík 

 

Reykjavík, 14. febrúar 2021 

 

Greinargerð og athugasemdir vegna útgáfu starfsleyfis til rekstrar skotsvæðis sem Skotfélag Reykjavíkur 
(SR) hefur til umráða á Álfsnesi við Kollafjörð. 

 

• ALMENNT 

Á Álfsnesi er útiaðstaða félagsins þar sem æfingar og innlendar og alþjóðlegar keppnir eru haldnar, auk þess 
sem svæðið hefur verið notað til verklegra skotprófa vegna hreindýraprófa Umhverfisstofnunar og 
skotvopnanámskeiða Ríkislögreglustjóra. Mikill fjöldi félagsmanna auk utanfélagsmanna notar svæðið að 
staðaldri og eru félagsmenn SR í fremsta flokki afreksíþróttafólks í skotfimi á landinu og hafa keppt á 
Ólympíuleikum, Heimsmeistara-, Heimsbikar- og Evrópumeistaramótum á síðustu árum. 

Reiknað var með að svæði þetta á Álfsnesi yrði varanlegt skotsvæði Reykvíkinga til frambúðar. Leitað hafði 
verið að svæði í mörg ár þar til Álfsnesið fannst og ákveðið að eyða í það hundruðum milljóna til að gera það 
sem glæsilegast úr garði. 

 
Félagið hefur þó fullan skilning á því að nýta þurfi Álfsnesið að hluta undir Sundabraut, iðnaðarhúsnæði eða 
hvað annað sem þolir þann vindstyrk sem þar getur orðið. Núverandi staðsetning getur samt sem áður vel gengið 
þó Sundabrautin liggi þar í gegn. 

Ef finna þarf félaginu annað svæði innan borgarmarkanna til framtíðar leggjum við á það áherslu að félagið 
komi að þeirri leit nú þegar og að sú aðstaða sem félaginu stendur til boða verði að fullu uppbyggð áður en 
kemur að lokun á núverandi svæði þess á Álfsnesi. 

• BLÝ Í HAGLASKOTUM 

Blýmengun er þar talin töluverð þrátt fyrir að síðustu ár hafi nær eingöngu verið notuð stálhögl í skotum fyrir 
haglabyssur. Notkun á haglabyssuskotum sem innihalda blý er nú alfarið bönnuð. Samkvæmt upplýsingum 
innflytjenda þá hafa nánast eingöngu verið flutt inn haglaskot sem innihalda stál í stað blýs undanfarin 8-9 ár hið 
minnsta.  

Fyrstu árin eftir opnun svæðisins var framboð á stálhöglum afar lítið en það breyttist fljótlega og verðið á þeim 
var þá töuvert lægra heldur en á blýskotum. Í þeirri haglabyssugrein sem við stundum hvað mest, Ólympískt 
Skeet, eru stálhögl fyllilega hæf þar sem færin eru mjög stutt. Blýskot draga lengra og hafa betri broteiginleika 
en eftir því sækjast keppendur í öðrum haglagreinum frekar.  

Teljum við því að niðurstöður mælinga HER á notkun blýhagla gefi ekki rétta mynd af notkun slíkra skota á 
svæðinu í dag né til framtíðar. Í skýrslunni er dregnir upp hringlaga rauðmerktir fletir sem eiga að sýna 
mengunarsvæðið. Þetta er afar villandi þar sem skotáttir eru eingöngu til norðurs.  Í niðurstöðunni segir 
ennfremur að það geti valdið jarðvegsmengun „ef haldið verður áfram að nota blýhögl“.  Ekki kemur til slíks þar 
sem notkun blýskota hefur þegar verið bönnuð á svæðinu. 

• HLJÓÐVIST 

Niðurstöður hljóðmengunarmælinga norðanmegin við Kollafjörðinn voru þannig að hæsta jafngildishljóðstig 
mældist 53 dB við Skriðu/Stekk en lægsta við Móaberg, 44 dB. Svæðið norðanmegin við Kollafjörðinn er 
samkvæmt Aðalskipulagi Reykjavíkurborgar skilgreint sem iðnaðarsvæði (landbúnaðarsvæði) þar sem 
leyfilegt hámark hljóðmengunar er 70 dB samkvæmt reglugerð nr.724/2008. Mæld hljóðmengun er því vel 
innan við leyfilegt hámark miðað við skilgreiningu landnýtingar fyrir svæðið.  

Í skýrslu Heilbrigðiseftirlitsins er hins vegar ekki farið eftir skilgreiningu Aðalskipulags svæðisins og í staðinn 
er svæðið norðan Kollafjarðar skilgreint íbúðarhúsnæði á íbúðarsvæði þar sem hávaðamörkin eru við 45 dB á 
tímabilinu 19-23 og 50 dB kl. 07-19.  

Í því sambandi skal það áréttað að ekki er um atvinnustarfsemi að ræða hjá okkur heldur fer þar fram 
íþróttastarf. Hávaðamörk fyrir íbúðarhúsnæði á verslunar-, þjónustu- og miðsvæðum, sem eðlilegast væri að 
miða við, eru gefin upp í reglugerðinni fyrir tímabilið kl. 07-23  55 dB, og eru mælingar HER innan við það 
hámark. 

Athyglisvert er að samkvæmt skýrslunni gekk illa að ná fram mælingum á skothvellum vegna umferðarniðs en 
samkvæmt sömu reglugerð um hávaða er hávaði frá umferð á íbúðarsvæðum t.d. leyfður 55 dB og 65 dB við 
íbúðarhúsnæði á blönduðum svæðum. 

Annað sem vert er að upplýsa um er að hljóðdeyfar á rifflum draga niður hávaða við hlaupenda um sem nemur 
22-32 dB og því má reikna með að hljóðmengun frá þeim verði ekki mælanleg handan Kollafjarðar og á 
Kjalarnesi. 

Í ljósi þessara staðreynda eru engar forsendur til að takmarka notkun skotsvæðisins við tímabilið 10 til 19 eins 
og lagt er til í tillögum HER. Allar forsendur styðja því tillögur okkar um opnunartíma samkvæmt neðangreindri 
tillögu. 

• OPNUNARTÍMI 

Tillögur Heilbrigðiseftirlitsins um opnunartíma starfsemi félagsins á Álfsnesi í drögum að nýju starfsleyfi eru 
unnar út frá þessum hljóðmælingum og viðmiðum fyrir íbúðarhúsnæði á íbúðarsvæði í staðinn fyrir 
iðnaðarsvæði. Gera þær ráð fyrir mun styttri opnunartíma en hefur hingað til verið inni í starfsleyfi svæðisins en 
samkvæmt tillögunum er leyfð opnun á svæðinu kl. 10-19 mánudaga til fimmtudaga og um helgar er aðeins 
leyfð opnun á laugardögum frá kl. 10-16. 

Í ljósi þess að við rekum íþróttafélag sem stundar m.a. Ólympískar skotgreinar, er okkur bráðnauðsynlegt að 
halda svæðinu opnu eins mikið og kostur er til að iðkendur okkar geti haldið áfram að stunda íþróttina og halda 
áfram þeim góða árangri sem þeir hafa sýnt innanlands og utan. Iðkendur eru alla jafna í vinnu til kl. 17-18 alla 
daga en eiga svo margir hverjir frí um helgar, þannig að nauðsynlegt er að lengja opnunartíma virka daga sem 
og um helgar til að þeir geti nýtt sér aðstöðuna.  

Í fyrra starfsleyfinu var heimil opnun til kl. 22 virka daga yfir sumartímann og til kl. 18 á laugardögum. Við 
höfðum þó ávallt aðeins opið kl. 16-21 tvo til þrjá daga yfir sumartímann og til kl.16 á laugardögum. Á 
vetrartíma hefur að mestu aðeins verið opið á laugardögum kl.12-16. 

Tillögur okkar: 

• 4.1.1 Mánudaga til föstudaga frá kl. 10-21 og um helgar 10-16 
o Til vara: Mánudaga til föstudaga kl. 10-21 og á laugardögum kl.10-18. Einnig er heimilt að 

færa laugardagsopnun yfir á sunnudaga ef hafa þarf lokað á laugardegi vegna veðurs. 
 

• 4.1.2 Skotkeppnir eru leyfðar á sömu tímum og opnun segir til um. 
o Til vara: Skotkeppnir eru leyfilegar samkvæmt auglýstum mótaskrám laugardaga og 

sunnudaga kl.10-16. 
 

• 4.1.3 Riffilskotfimi með hljóðdeyfum er leyfð allan sólarhringinn. 
o Til vara: Riffilskotfimi er leyfð með hljóðdeyfðum mánudaga til sunnudaga kl.10-22. 

Eins og allir vita sem nálægt Álfsnesi koma er mjög algengt að loka þurfi svæðinu vegna hvassviðris. 
Vindhviður yfir 20 m/sek eru þar mjög algengar og höfum við t.d. haft þá reglu að ef vindstyrkur er yfir 15 
m/sek þá lokum við. Við höfum haft heimild til að færa opnun yfir á sunnudag ef loka þarf á laugardegi. 

 

• UMSÖGN SKIPULAGSFULLTRÚA 

Í umsögn Umhverfis- og skipulagssviðs Reykjavíkurborgar er nefnt að ekkert deiliskipulag sé um svæðið en í 
aðalskipulagi Reykjavíkur 2010-2030 er svæðið skilgreint sem hafnar- og iðnaðarsvæði. Í umsögninni er nefnt 
að Skotveiðifélag Reykjavíkur hafi haft svæðið til umráða en leiðrétt skal að um er að ræða íþróttafélagið 
Skotfélag Reykjavíkur í þessu sambandi.  

Er þar jafnframt nefnt að fjöldi ábendinga hafi borist og að mikil óánægja sé með staðsetningu þess. Við teljum 
að sú óánægja sé ekki almenn og víðtæk. Þar sem þessi óánægja á að hafa veruleg áhrif á starfsemi félagsins, 
teljum við nauðsynlegt að skoða þessar kvartanir í hnotskurn og frá hverjum slíkar kvartanir hafa borist og þá 
hvert. Við höfum ekki fengið eitt einasta erindi vegna þess frá því að við opnuðum svæðið. 

Við mótmælum einnig þeim aðdróttunum sem felast í að skipulagsfulltrúi skuli leggja sérstaka áherslu á að 
svæðið verði vaktað sérstaklega af HER og misnotkun á opnunartíma geti leitt til riftunar á starfsleyfi. Með því 
er verið að leiða líkur að því að brotið hafi verið á gildandi leyfum. 

• NIÐURLAG 

Við trúum því og treystum að ráðamenn Reykjavíkurborgar sjái til þess að við Reykvíkingar sem stundum 
skotíþróttir höfum til þess aðstöðu til framtíðar. Skotfélag Reykjavíkur er elsta íþróttafélag landsins, eins og allir 
vita, stofnað þann 2. júní 1867.  

Ljóst er að opnunartími sá sem lagður er til í tillögum HER er gjörsamlega óviðunandi og hefur veruleg áhrif á 
starfsemi félagsins, auk þess sem þær setja úr skorðum verkleg skotpróf vegna hreindýraprófa 
Umhverfisstofnunar og skotvopnanámskeiða Ríkislögreglustjóra. 

Á Álfsnesinu væri hægt að búa þannig um hnútana að friður skapist um svæðið t.d. mætti hækka allar manir 
verulega og byggja jafnvel yfir riffilvöllin að hluta svo öllum hávaðamörkum sé fylgt. Allt sem þarf er góður 
vilji og skilningur á mikilvægi þess að friður ríki um svæðið á 144 ára afmæli félagsins sem er þann 2.júní n.k. 

 
 
Virðingarfyllst, 
Stjórn Skotfélags Reykjavíkur 
 


